
Nd. 203. Nefndarálit

um frv. til laga um læknishéraðasj óði.

Frá minni hluta allsherjarnefndar.

Nefndin hefir klofnað í máhnu og er ég einn í minni hluta. Legg ég með 
því, að frv. verði samþykkt, þar sem ég tel það til verulegra bóta, sérstaklega 
fyrir fólksminnstu og afskekktustu læknishéruðin, sem erfitt eiga með það að 
halda læknum, nema fyrirkomulag verði upp tekið svipað því, sem hér er lagt 
til. Þess skal getið, að umsagnar landlæknis var leitað af allsherjarnefnd, og lagði 
landlæknir til, að frv. yrði samþykkt. Bréf hans fylgir hér á eftir.

Alþingi, 18. marz 1931.

Héðinn Valdimarsson.

Fylgiskjal.

LANDLÆKNIRINN 

Reykjavík, 11. marz 1931.

Um frumvarp til laga um læknishéraðasjóði, sem allsherjarnefnd Nd. 
Alþingis hefir sent landlækni til umsagnar, með bréfi dagsettu 9. þ. m., vil ég 
í sem stytztu máli segja, að tilgangur frumvarpsins er bersýnilega góður, og 
myndu slik lög geta gert gagn með tímanum. Enginn vafi virðist geta verið á



þvi, að enn verður að bæta kjör lækna, sem þjóna i fólksminnstu og afskekkt- 
ustu héruðunum. Jafnvel þótt læknar í þeim héruðum hafi nú hæst árslaun, eru 
aukatekjur þeirra svo litlar og ferðalög svo erfið, að jafnvel ungir menn á bezta 
aldri eru nú ófáanlegir til að fara í slík héruð. Þar sem uppástungurnar i frum- 
varpi þessu einmitt miða í þá átt að gera slik héruð lífvænlegri, með bættum 
húsakynnum og hægari ferðalögum, verð ég fullkomlega að mæla með frum- 
varpinu, þar sem því þar að auki ekki fylgja nein ný, bein útgjöld fyrir ríkissjóð.

Ég sé ekki ástæðu til að fara út í einstakar greinar frumvarpsins; þó 
væri máske ástæða til að athuga nánar 1. gr. þess, þar sem ákveðið er að lækn- 
ishéraðssjóður skuh vera eign hvers einstaks læknishéraðs, og megi aðeins verja 
sjóðnum í þarfir þess læknishéraðs. Vel mætti þvi svo fyrir koma, að héruð, 
sem þegar hafa fengið læknisbústað og hafa góða vegi, gætu hlaupið undir 
bagga með þeim, sem verr eru stæð.

Virðingarfyllst.

Jón Hj. Sigurðsson.

Til allsherjarnefndar neðri deildar Alþingis. '


